
	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номоос 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Т. Содномдаржаа

	БИТГИЙ ДОНГОС

	 

	Тэр бээр 1915 онд төржээ. Гэрт нь огт уйлуулдаггүй байжээ.

	— Дуугүй бай гээд эх нь хуруугаараа чичнэ. Инээж ч болдоггүй, хашхирч ч болдоггүй байлаа. Хэрвээ ингэвэл эцэг нь,

	— Чимээгүй бай! гэж зандарна.

	Хэрвээ гэрт нь зочин ирвээс:

	— Томоотой бай, битгий шуугь! гэнэ.

	Хэрвээ ээж нь гэртээ ганцаараа байваас:

	— Дуугүй байгаач, ядахдаа нэг цаг чимээгүй суулгаач гэдэг байв.

	Ийнхүү долоон нас хүрэв.

	 

	* * *

	 

	Сургуульд орлоо. Хичээлийн дундуур юм яримаар болоход:

	— Битгий яриад бай! гэж багш зандарна. Самбар дээр юм бичүүлэхээр дуудваас:

	— Асууснаас өөр юм ярьж болохгүй, олон юм битгий донгос гэж урьдчилан сануулна. Ийнхүү арван хоёр настай болов.

	 

	* * *

	 

	Дунд сургуульд орлоо. Ам ангайхтай хамт «чамаас асуугаагүй байна» гээд болиулчихдаг байлаа.

	Захирал нь нь түүнд «Үг бол мөнгө. Дуугүй байх нь алт» гэж зүйр үг сануулав.

	Турк хэлний багш ярихдаа:

	— Хоёр удаа сонсож, нэг удаа хариулж бай. Хүнд чинь хоёр чих нэг ам байдаг гэдэг байлаа.

	— Чимээгүй!

	— Дуугүй бай!

	— Битгий донгос! гэх мэтчилнийг дуулсаар арван тав хүрлээ.

	 

	* * *

	 

	Бүрэн дунд сургуульд орлоо. Анхны сонссон үг нь:

	— Донгоссоноос дуугүй байсан нь дээр гэсэн үг байв.

	— Олон юм битгий донгос!

	— Дуугүй бай!

	— Хэлээ тат! гэсээр арван есөн нас хүрлээ.

	 

	* * *

	 

	Их сургуульд оров. Гэртээ байхад нь:

	— Ахмад хүмүүс юм ярьж байхад дүү хүмүүс сонсохоос оролцох ёсгүй гэж номлоно.

	— Хүүхдэд үг хэрэггүй, хөгшинд үс хэрэггүй гэж эх сургамжилна.

	Нэг удаа профессор хэлсэн нь:

	— Дуугүй байж сур! гэв.

	Ийнхүү хорин гурван нас хүрч цэрэгт явлаа. Тасгийн дарга:

	— Дуугүй бай хог минь! гэхэд

	Түрүүч:

	— Донгосохоо боль! гэнэ.

	Ахмад:

	— Ярьж болохгүй гэж тушаана.

	 

	* * *

	 

	Цагдаагийн газар дуудлаа.

	— Чамаас асуугаагүй байна! хэмээн цагдаа хашхирч, дарга нь:

	— Дуугүй бай гэж зандарна.

	 

	* * *

	 

	Ажилд орлоо. Нөхөд нь хуруугаараа уруулаа дарж:

	— Ти-ий-ш гэлцэх буюу

	— Ээ та минь дуугүй байгаач! Өөрийнхөө хар толгойд л зовлон хураана шүү. Болгоомжтой л байгаарай! гэнэ.

	— Бусдын хэрэгт битгий хошуу дүр!

	— Чамд огт хамаагүй!

	— Чамд ямар хамаатай юм бэ?

	— Битгий оролц гэж дарга сануулна.

	 

	* * *

	 

	Эхнэр авлаа.

	— Чамд гуйхад, чи битгий дэмий юманд оролц гэж эхнэр хэлдэг.

	Хүүхэд төрүүлж өсгөчихсөн чинь:

	— Аав аа! Энэ таны оролцох хэрэг биш. Өөртөө падгүй юм шиг л сууж байвал бол оо! гэнэ.

	 

	* * *

	 

	Энэ хүн та ч байж магадгүй, би ч байж магадгүй, бид цөмөөрөө ч байж магадгүй.

	Эрт балар цагт эмэгтэйчүүд нөхрийнхөө хэлийг сугалахын тул хоолонд нь өргөст зангуу хольсон юм гэж ярилцдаг сан. За чингээд бидэнд ч өргөст зангуу өгсөн юм гэж бодъё.

	Та нарын хэл байна уу үгүй юү? Бид хэлээ залгичихсан юм! Бидэнд ам байна, хэл алга аа.

	 

	* * *

	 

	Одоо тэр нэг талаараа тантай төстэй, нөгөө талаараа надтай төстэй хүн чинь хэлэх эрх чөлөө шаардаж байна. Тэр бээр ярихыг хүсэж байна. Гэвч түүнд:

	— Дуугүй бай! хэмээн тушааж байна.

	Би бол тэр хүнд:

	— Ярь! Ярь! Ярь л даа, ярь! Гэвч чухам юуны тухай яаж ярих вэ? Тэгээд бас таны хэл чинь хаа байна вэ? гэнэ ээ.

	* * *

	 

	Хэвлэлтэд 1962 оны 9-р сарын 29-ний өдөр.

	Хэв. хуудас. 6 

	Хэв. нэгж хуудас 9,84.

	Хэвлэсэн тоо 8000. 

	Цаасны хэмжээ 84х108 1/32. 

	Б— 10320. 

	Зах. №56

	 

	* * *

	 

	Сүхбаатарын нэрэмжит Хэвлэлийн Комбинат.

